
TASHQI IQTISODIY FAOLIYATDA 
NOTARIF CHORALARNI QO‘LLASHDA 
XAVFNI BOSHQARISH TIZIMININING 
O‘RNI VA AHAMIYATI

Bojxona qo‘mitasi xodimi

Annotatsiya. Mazkur maqolada tashqi iqtisodiy faoliyatni notarif tartibga solish, xususan, sertifikat va 
ruxsatnomalarni rasmiylashtirish jarayonlarida xavfni boshqarish tizimini joriy etishning nazariy va amaliy 
jihatlari tahlil qilinadi. An’anaviy yalpi nazorat usulining kamchiliklari ko‘rsatilib, tizimni xavf tahlili asosida tashkil 
etishning afzalliklari ilmiy jihatdan asoslab beriladi.

Kalit so‘zlar: tashqi iqtisodiy faoliyat, xavfni boshqarish tizimi, notarif tartibga solish, Jahon savdo tashkiloti, 
“Yagona darcha” bojxona axborot tizimi.

Аннотация. В статье анализируются теоретические и практические аспекты внедрения системы 
управления рисками в процессы оформления сертификатов и разрешительных документов в сфере 
нетарифного регулирования внешнеэкономической деятельности. Раскрыты недостатки традиционного 
метода сплошного контроля и научно обоснованы преимущества организации системы на основе 
анализа рисков.

Ключевые слова: внешнеэкономическая деятельность, система управления рисками, нетарифное 
регулирование, Всемирная торговая организация, таможенная информационная система «Единое 
окно».

Abstract. This article analyzes the theoretical and practical aspects of implementing a risk management 
system in the processes of issuing certificates and permits within the framework of the non-tariff regulation of 
foreign economic activity. The shortcomings of the traditional comprehensive inspection approach are identified, 
and the advantages of organizing the system based on risk analysis are scientifically substantiated.

Keywords: foreign economic activity, risk management system, non-tariff regulation, World Trade 
Organization (WTO), Single Window customs information system.

K I R I S H
So‘nggi yillarda mamlakatimizda tashqi iqtisodiy faoliyatda tovarlar harakatini tezlashtirish, bojxona 

nazorati va rasmiylashtiruviga sarflanayotgan vaqtni qisqartirish, shuningdek, sertifikat va ruxsat etuvchi 
xususiyatga ega hujjatlarni rasmiylashtirish jarayonlarini soddalashtirish bo‘yicha bir qator ishlar amalga 
oshirilmoqda.

Hurmatli Prezidentimiz tashabbuslari bilan bojxona nazorati va rasmiylashtiruvi jarayonlariga xavfni 
boshqarish tizimining joriy etilishi natijasida ushbu jarayonlarga sarflanayotgan vaqt bir necha barobarga 
qisqarishiga hamda soddalashtirilgan tartibda rasmiylashtirish hajmi 80 foizga yetishiga erishildi.

Biroq, tovarlarga ruxsatnoma va sertifikatlarni rasmiylashtirish jarayonlariga xavfni boshqarish tizimi joriy 
etilmaganligi natijasida tovarlar vakolatli organlar tomonidan to‘liq tekshiruvlardan o‘tkazilishiga to‘g‘ri kelar edi. 
Natijada:

● tovarlar uzoq vaqt bojxona chegaralarida va bojxona omborlarida turib qolishiga;
● tadbirkorlar uchun qo‘shimcha xarajatlar keltirib chiqarishiga;
● korrupsion xavflarning ortishiga olib kelar edi.

M A V Z U G A  O I D  A D A B I Y O T L A R  S H A R H I
Tashqi iqtisodiy faoliyatni tartibga solishda notarif choralar va xavfni boshqarish tizimining o‘rni mahalliy va 

xorijiy iqtisodchi olimlar hamda xalqaro tashkilotlar tadqiqotlarida atroflicha o‘rganilgan.
Notarif choralar konsepsiyasi va ularning xususiyatlari. YUNKTAD (UNCTAD, 2019) va Jahon 

savdo tashkiloti tasnifiga ko‘ra, notarif choralar — bu tarif hisoblanmagan, ammo xalqaro savdo hajmi va 
tovarlar tuzilmasiga ta’sir ko‘rsatuvchi texnik, sanitariya, fitosanitariya, kvota va litsenziyalash kabi ma’muriy 
mexanizmlardir. Kee, Nicita va Oreglaro (2009) o‘z tadqiqotlarida ta’kidlaganidek, zamonaviy proteksionizmda 
an’anaviy tariflardan ko‘ra notarif choralarning savdoga bo‘lgan to‘siqlilik darajasi (Ad Valorem Equivalent) 
sezilarli darajada yuqori.

Roberts va boshqalar (1999) esa texnik va sanitariya tekshiruvlarining asosiy maqsadi iste’molchilar 
xavfsizligini ta’minlash bo‘lsa-da, ular ba’zida yashirin proteksionistik qurolga aylanib qolishi mumkinligini 
ko‘rsatib o‘tgan.

Tashqi savdoda xavfni boshqarish tizimi. Butunjahon bojxona tashkilotining (WCO, 2016) “Xavfni 
boshqarish bo‘yicha qo‘llanmasi” (Risk Management Compendium)ga muvofiq, xavfni boshqarish tizimi 
— bu resurslarni cheklangan sharoitda yuqori xavfga ega bo‘lgan yuklar va subyektlarga qaratish, past xavfli 
tovarlarning erkin harakatini ta’minlash mexanizmidir.

Widdowson (2005) ta’kidlashicha, bojxona va boshqa davlat nazorati organlarida xavfni boshqarish 
tizimini joriy etish orqali 100 foizlik jismoniy tekshiruvlardan voz kechish, ma’muriy to‘siqlarni kamaytirish va 
cheklovlarga rioya etishni ta’minlash balansigа erishiladi.

Notarif choralarni qo‘llashda xavfni boshqarishning o‘rni bo‘yicha Grainger (2011) hamda Macedo (2017) 
tomonidan savdoni yengillashtirish kontekstida tadqiqotlar olib borilgan. Mazkur mualliflarning fikricha, 
sanitariya, sertifikatlash va texnik muvofiqlikni tekshirishda XBTning yo‘qligi chegarada tovarlarning uzoq 
ushlanib qolishiga va logistika xarajatlarining keskin oshishiga olib keladi.

Shunga qaramay, notarif choralarni qo‘llashda nafaqat bojxona, balki boshqa nazorat organlari (sanitariya, 
veterinariya, standartlashtirish va boshqalar) o‘rtasida integratsiyalashgan xavfni boshqarish (Integrated Risk 
Management) tizimini takomillashtirish masalalari hali ham alohida ilmiy tadqiqotlarni talab etmoqda.

T A D Q I Q O T  M E T O D O L O G I YA S I
Ushbu tadqiqotda tashqi iqtisodiy faoliyatni tartibga solishda notarif choralarni qo‘llash jarayonida 

xavfni boshqarish tizimining o‘rni va samaradorligini baholash maqsadida kompleks va integratsiyalashgan 
yondashuvlardan foydalanildi. Tadqiqot jarayoni nazariy va tizimli tahlil usullarining uyg‘unligiga asoslangan.

T A H L I L  V A  N A T I J A L A R
Jahon amaliyotida tashqi iqtisodiy faoliyatni notarif tartibga solish, xususan, sertifikatlash, litsenziyalash va 

ruxsat berish tizimlarida xavfni boshqarish modellaridan foydalanish savdo tartib-taomillarini soddalashtirishning 
bosh mezoni hisoblanadi. Xalqaro tajriba shuni ko‘rsatadiki, nazorat organlarining resurslarini cheklovchi “yalpi 
nazorat” usulidan voz kechish va e’tiborni yuqori xavfli mahsulotlarga qaratish mamlakatning logistika va 
investitsion jozibadorligini oshiradi.

Tahlillar shuni ko‘rsatadiki, joriy yilning dastlabki 6 oyi davomida tovarlarni fitosanitariya va veterinariya 
nazoratidan o‘tkazish hamda majburiy muvofiqligini baholash jarayonlari uchun quyidagicha vaqt sarflangan 
(1-jadval).

1-jadval. 
Tashqi iqtisodiy faoliyatda ruxsat etuvchi hujjatlarni rasmiylashtirish 

muddatlari bo‘yicha taqsimot (joriy yilning dastlabki 6 oyi)

№ Hujjat nomi Soni Bir soat 
ichida Bir kun ichida 2-3 kun 

ichida
4-5 kun 
ichida

6 kundan 
yuqori

1 Karantin ko‘rigi 
dalolatnomasi 95 747 26 364 29 675 21 861 7 618 10 229

2 Fitosanitariya sertifikati 77 227 42 203 32 445 2 078 266 235
3 Veterinariya guvohnomasi 10 364 4 696 3 788 1 088 362 430
4 Veterinariya sertifikati 5 227 3 917 1 270 35 3 2
5 Muvofiqlik sertifikati 81 941 692 11 120 9 610 7 573 52 946

Tahlillar shuni ko‘rsatmoqdaki, fitosanitariya nazoratidagi tovarlar bo‘yicha jami rasmiylashtirilgan karantin 
ko‘rigi dalolatnomalarining 28 %i 1 soat ichida taqdim etilgan. Ushbu tovarlar o‘rganilganda, kofe, choy, 
zanjabil, za’faron, tamaki mahsulotlari, ishlov berilgan yog‘och mahsulotlari, paxta tolasi chiqindilari va boshqa 
tovarlarga to‘g‘ri keladi.

Shu bois, hurmatli Prezidentimiz sertifikat va ruxsatnoma hujjatlarini rasmiylashtiruvchi organlarga xavfni 
boshqarish tizimini joriy etish bo‘yicha vazifalar belgilab berdilar.

Xususan, O‘zbekiston Respublikasi Prezidentining 2025-yil 17-dekabrdagi «Bojxona ma’muriyatchiligi 
va tashqi savdo tartibotlarini yanada soddalashtirish va samaradorligini oshirish chora-tadbirlari to‘g‘risida»gi 
PF-250-son Farmoni qabul qilindi.

Farmonga muvofiq, O‘zbekiston texnik jihatdan tartibga solish agentligi, O‘simliklar karantini va himoyasi 
agentligi, Veterinariya va chorvachilikni rivojlantirish qo‘mitasi, Sanitariya-epidemiologik osoyishtalik va jamoat 
salomatligi qo‘mitasi, Ekologiya va iqlim o‘zgarishi milliy qo‘mitasi Raqamli texnologiyalar vazirligi bilan birgalikda 
tashqi savdo faoliyati bilan bog‘liq ruxsat etish xususiyatidagi hujjatlar va sertifikatlarni rasmiylashtirish xavflarini 
baholash tamoyillari asosida ishlovchi axborot tizimlarini quyidagilarni inobatga olgan holda 2026-yil 1-iyuldan 
ishga tushirishi belgilandi:

● xavf darajasi past bo‘lgan tovarlar bo‘yicha ruxsat etish xususiyatidagi hujjatlar va sertifikatlarni avtomatik 
ravishda rasmiylashtirish;

● xavf darajasi o‘rta bo‘lgan tovarlarni hujjatli nazorat tartibiga o‘tkazib, sinov va namunalar olmaslik;
● xavf darajasi yuqori bo‘lgan tovarlarni belgilangan tartibda sinov namunalari asosida tekshiruvdan, zarur 

hollarda, laboratoriya sinovlaridan o‘tkazgandan so‘ng ruxsat etish xususiyatidagi hujjatlar yoki sertifikatlarni 
rasmiylashtirish.

Vakolatli idoralar tomonidan xavfni boshqarish tizimini joriy etishda quyidagilarni inobatga olish lozim 
bo‘ladi:

● ariza beruvchi va mahsulot haqidagi ma’lumotlar raqamli algoritmlar orqali tekshiriladi;
● tadbirkorlik subyektining ishonchliligi (bunda tadbirkor avval qonunbuzilish sodir etganligiga e’tibor 

qaratiladi);
● mahsulot turi (mahsulotning inson hayoti va sog‘lig‘i uchun xavfliligi);
● jo‘natuvchi yoki kelib chiqish mamlakati (tovar xavfli kasalliklar tarqalgan yoki qalbaki mahsulotlar ko‘p 

ishlab chiqariladigan hududdan kelayotganligi).
Raqamlarga qaytadigan bo‘lsak, birgina fitosanitariya nazoratida xavflarni boshqarish tizimini joriy etish 

natijasida 1 soat ichida rasmiylashtirilgan 95 747 ta karantin ko‘rigi dalolatnomalarini avtomatik rasmiylashtiruvga 
o‘tkazish mumkinligini, natijada ushbu tovarlarni bevosita chegara bojxona postlarining o‘zida erkin muomalaga 
chiqarishga erishish mumkinligini ko‘rishimiz mumkin.

X U L O S A  V A  T A K L I F L A R
Olib borilgan tadqiqotlar va xorij tajribasi tahlili shuni ko‘rsatadiki, tashqi savdoda qo‘llaniladigan sertifikat 

va ruxsatnoma hujjatlarini rasmiylashtirishda xavfni boshqarish tizimining roli beqiyosdir.
O‘zbekiston Respublikasida ushbu yo‘nalishda sezilarli institutsional va huquqiy islohotlar amalga oshirilgan 

bo‘lsa-da, tizimning to‘liq va samarali faoliyat ko‘rsatishiga to‘sqinlik qilayotgan bir qator muammolar saqlanib 
qolmoqda. Xususan, sertifikat va ruxsatnoma hujjatlarini rasmiylashtirishdagi xavfni boshqarish tizimlarida 
inson omili mavjud va idoralararo integratsiya jarayonlari mukammal emas.

Yuqorida qayd etilgan muammolarni bartaraf etish hamda sertifikat va ruxsatnomalarni rasmiylashtirishda 
xavfni boshqarish tizimining samaradorligini oshirish maqsadida quyidagi chora-tadbirlarni amalga oshirish 
taklif etiladi:

● xavflarni boshqarish tizimini qo‘llashda «Yagona darcha» bojxona axborot tizimi imkoniyatlaridan 
keng foydalanish va ushbu tizimni sertifikat va ruxsatnoma hujjatlarini beruvchi vakolatli idoralar bilan to‘liq 
integratsiya qilish;

● xavf mezonlarini belgilashda inson omilini qisqartirish va sun’iy intellekt elementlaridan samarali 
foydalanishni joriy etish;

● laboratoriya tekshiruvlari natijasida nomuvofiq deb topilgan mahsulotlar bo‘yicha qayta aloqa mexanizmini 
yo‘lga qo‘yish.

Umuman olganda, tashqi iqtisodiy faoliyatda sertifikat va ruxsatnoma hujjatlarini rasmiylashtirishda xavfni 
boshqarish tizimining joriy etilishi iqtisodiyot raqobatbardoshligini oshirishda muhim drayver hisoblanadi. Xavfni 
boshqarish tizimining qo‘llanilishi nafaqat tadbirkorlik subyektlarining vaqt va moliyaviy xarajatlarini kamaytiradi, 
balki davlat nazorati organlari resurslaridan oqilona foydalanishni ta’minlaydi. Yuqorida ilgari surilgan takliflarning 
amaliyotga tatbiq etilishi mamlakatimizning xalqaro reytinglardagi mavqeini mustahkamlashga hamda Jahon 
savdo tashkilotiga integratsiyalashuv jarayonlarini tezlashtirishga xizmat qiladi.

